
সামাজিক যোগাযোগমাধ্যমে প্রচারিত ভুয়া অফিস আদেশ সম্পর্কে নির্বাচন কমিশনের সতর্কবার্তা

ঢাকা, ২৬ মাঘ (৯ ফেব্রুয়ারি) :

সম্প্রতি সামাজিক যোগাযোগমাধ্যমে জাতীয় নিরাপত্তা গোয়েন্দা অধিদপ্তর (এনএসআই)-এর নাম ব্যবহার করে ফলাফল ঘোষণা ও নির্বাচন-পরবর্তী স্থিতিশীলতা-সংক্রান্ত একটি কথিত ‘বিশেষ প্রটোকল’ বা ‘অফিস আদেশ’ প্রচারিত হচ্ছে। বাংলাদেশ নির্বাচন কমিশনের দৃষ্টিগোচর হয়েছে যে, এই নথিতে নির্বাচনের ফলাফল এবং বিভিন্ন বাহিনীর ভূমিকা নিয়ে সম্পূর্ণ ভিত্তিহীন ও বানোয়াট তথ্য উপস্থাপন করা হয়েছে।

এ বিষয়ে বাংলাদেশ নির্বাচন কমিশন অত্যন্ত স্পষ্টভাবে জানাচ্ছে যে, কথিত অফিস আদেশটি সম্পূর্ণ ভুয়া, বানোয়াট এবং উদ্দেশ্যপ্রণোদিত। নির্বাচন পরিচালনার ক্ষেত্রে বাংলাদেশের গোয়েন্দা সংস্থাসমূহের সরাসরি কোনো প্রশাসনিক সংশ্লিষ্টতা নেই।

নির্বাচন-সংক্রান্ত কোনো গুজব, অপপ্রচার কিংবা নির্বাচনি আচরণবিধি লঙ্ঘনের কোনো তথ্য থাকলে তা নির্বাচন কমিশনে স্থাপিত ‘আইন-শৃঙ্খলা সমন্বয় সেল’-এ জানানোর জন্য সংশ্লিষ্ট সকলের প্রতি অনুরোধ জানানো হলো। এই সেলটি ১৩ ফেব্রুয়ারি ২০২৬ পর্যন্ত সার্বক্ষণিক চালু থাকবে। আইন-শৃঙ্খলা সমন্বয় সেলে যোগাযোগের নম্বরসমূহ হচ্ছে ০২৫৫০০৭৪৭০, ০২৫৫০০৭৪৭১, ০২৫৫০০৭৪৭২, ০২৫৫০০৭৪৭৪ এবং ০২৫৫০০৭৫০৬।

Handout								        Number: 2471

Media Centre and Hotline Services Launched for Foreign Journalists

Dhaka, 9 February:
With a view to facilitating the professional activities of foreign journalists and media professionals visiting Bangladesh on the occasion of the Referendum 2026 and the 13th National Parliamentary Elections, the Press Information Department (PID) has established a Media Centre at Hotel InterContinental, Dhaka.
Foreign journalists visiting Bangladesh in connection with the elections will receive information and logistical support from the Media Centre. The Media Centre will remain operational from February 9 to February 13.
In addition, two dedicated hotline services have been launched to provide foreign journalists with election-related information. The hotline numbers are 48322344 and 48322435. 

তথ্যবিবরণী                                                                                                                নম্বর: ২৪৭০
পার্সোনাল ডাটা প্রোটেকশন অর্ডিন্যান্স, ২০২৫ শীর্ষক উচ্চপর্যায়ের সেমিনার অনুষ্ঠিত
ঢাকা, ২৬ মাঘ (৯ ফেব্রুয়ারি) :
ব্যক্তিগত উপাত্ত সুরক্ষা ও ডাটা গভর্ন্যান্স বিষয়ে সচেতনতা বৃদ্ধি এবং প্রাতিষ্ঠানিক প্রস্তুতি জোরদার করার লক্ষ্যে “Personal Data Protection Ordinance, 2025: Framework, Insights and Practical Implications” শীর্ষক একটি উচ্চপর্যায়ের সেমিনার আজ রাজধানীর প্যান প্যাসিফিক সোনারগাঁও হোটেলে অনুষ্ঠিত হয়েছে।
প্রধান অতিথির বক্তব্যে ডাক, টেলিযোগাযোগ ও তথ্যপ্রযুক্তি মন্ত্রণালয়ের দায়িত্বপ্রাপ্ত প্রধান উপদেষ্টার বিশেষ সহকারী ফয়েজ আহমদ তৈয়্যব  বলেন, অত্যন্ত সীমিত সময়ের মধ্যে আমরা ডেটা সুরক্ষা ও সাইবার গভর্নেন্স সংক্রান্ত একটি সমন্বিত আইনি কাঠামো দাঁড় করিয়েছি। শুরুতে মন্ত্রণালয় ও সংশ্লিষ্ট সংস্থাগুলোকে ডেটা গভর্নেন্সের প্রয়োজনীয়তা বোঝানো এবং একাধিক জরুরি প্রকল্পের ‘ফায়ার ফাইটিং’ করাই ছিল বড় চ্যালেঞ্জ। তা সত্ত্বেও দেশীয় ও আন্তর্জাতিক বিশেষজ্ঞ, বিশ্বব্যাংক, ইউরোপীয় ইউনিয়নসহ বিভিন্ন অংশীজনের সঙ্গে পরামর্শের ভিত্তিতে এই কাঠামো তৈরি করা হয়েছে।
বিশেষ সহকারী বলেন, ডেটা সুরক্ষাকে আমরা দুই ভাগে দেখেছি—পার্সোনাল ডেটা ও জেনারেল ডেটা। এ লক্ষ্যেই প্রথমবারের মতো ন্যাশনাল ডেটা গভর্নেন্স অথরিটি গঠনের উদ্যোগ নেওয়া হয়েছে, যা ডেটা সংগ্রহ, সংরক্ষণ, প্রক্রিয়াকরণ ও বিনিময়ে জবাবদিহি নিশ্চিত করবে। একই সঙ্গে সাইবার সেফটি অর্ডিন্যান্স, পার্সোনাল ডেটা প্রটেকশন আইন, টেলিযোগাযোগ আইন ও ডাক সেবা অধ্যাদেশ—এই পাঁচটি আইনের মাধ্যমে একটি পূর্ণাঙ্গ সুরক্ষা ইকোসিস্টেম গড়ে তোলা হয়েছে। 
সারভেলেন্স ব্যবস্থাকে প্রথমবারের মতো স্পষ্টভাবে আইনগত গার্ডরেলে আনা হয়েছে। জরুরি ও অজরুরি সারভেলেন্স আলাদা করা হয়েছে, আদালতের অনুমতি ও কোয়াসি-জুডিশিয়াল নজরদারি বাধ্যতামূলক করা হয়েছে এবং সীমিত সংখ্যক সংস্থাকে নির্দিষ্ট শর্তে এই ক্ষমতা দেওয়া হয়েছে—যাতে নাগরিকের অধিকার ও রাষ্ট্রের নিরাপত্তা দুটোই সুরক্ষিত থাকে।  
ফয়েজ আহমদ তৈয়্যব আরো বলেন, আমাদের লক্ষ্য স্পষ্ট—নাগরিকের গোপনীয়তা রক্ষা, ডিজিটাল অর্থনীতির নিরাপত্তা নিশ্চিত করা এবং একই সঙ্গে উদ্ভাবন ও বিনিয়োগের পরিবেশ বজায় রাখা। এই কাঠামো টেকসই রাখতে নাগরিক সমাজ, গণমাধ্যম ও একাডেমিয়ার সক্রিয় ভূমিকা আমরা প্রত্যাশা করি।
সেমিনারটি তথ্য ও যোগাযোগ প্রযুক্তি বিভাগের নেতৃত্বে এবং এনহ্যান্সিং ডিজিটাল গভর্নমেন্ট অ্যান্ড ইকোনমি প্রকল্পের সহায়তায় আয়োজন করা হয়। এতে নীতিনির্ধারক, আইসিটি বিশেষজ্ঞ, একাডেমিক, সরকারি কর্মকর্তা এবং বিভিন্ন অংশীজন অংশগ্রহণ করেন।
তথ্য ও যোগাযোগ প্রযুক্তি বিভাগের যুগ্ম সচিব মুর্তুজা জুলকার নাঈন নোমান “পার্সোনাল ডাটা প্রোটেকশন অর্ডিন্যান্স (PDPO), ২০২৫”-এর ওপর মূল প্রবন্ধ উপস্থাপন করেন। 
সেমিনারে তথ্য ও যোগাযোগ প্রযুক্তি অধিদপ্তরের মহাপরিচালক মোঃ আবু সাঈদ, তথ্য ও যোগাযোগ প্রযুক্তি বিভাগের অতিরিক্ত সচিব মোহাম্মদ আনোয়ার উদ্দিন, বিভিন্ন বিশ্ববিদ্যালয়ের কম্পিউটার বিভাগের অধ্যাপক-সহ তথ্য ও যোগাযোগ প্রযুক্তি বিভাগের দপ্তর সংস্থার প্রধানরা উপস্থিত ছিলেন।

আসন্ন গণভোট ও সংসদ নির্বাচন উপলক্ষ্যে বাংলাদেশে আসছেন পাঁচ শতাধিক বিদেশি পর্যবেক্ষক ও সাংবাদিক
ঢাকা, ২৬ মাঘ (৯ ফেব্রুয়ারি) :
আসন্ন গণভোট ২০২৬ ও জাতীয় সংসদ নির্বাচন উপলক্ষ্যে বাংলাদেশে আসছেন ৫৪০ জন বিদেশি পর্যবেক্ষক ও সাংবাদিক। এর মধ্যে বাংলাদেশ নির্বাচন কমিশনের আমন্ত্রণে বিভিন্ন দেশের নির্বাচন কমিশন ও নির্বাচন-সংশ্লিষ্ট প্রতিষ্ঠান থেকে আসছেন প্রায় ৬০ জন, বিভিন্ন আন্তর্জাতিক সংস্থা ও নির্বাচন পর্যবেক্ষক সংস্থা থেকে আসছেন প্রায় ৩৩০ জন আন্তর্জাতিক পর্যবেক্ষক এবং ৪৫টি আন্তর্জাতিক গণমাধ্যম প্রতিষ্ঠান থেকে আসছেন প্রায় ১৫০ জন বিদেশি সাংবাদিক।
বাংলাদেশ নির্বাচন কমিশনের আমন্ত্রিত প্রতিনিধিদের মধ্যে রয়েছেন ভুটান ও নাইজেরিয়ার প্রধান নির্বাচন কমিশনার, মালয়েশিয়ার নির্বাচন কমিশনের চেয়ারম্যান এবং দক্ষিণ কোরিয়ার আইসিএপিপি (ICAPP—International Conference of Asian Political Parties)-এর স্ট্যান্ডিং কমিটির চেয়ারম্যান। এছাড়া তুরস্ক থেকে ৬ জন সংসদ সদস্য ও সুপ্রিম ইলেকশন কাউন্সিলের কর্মকর্তাসহ ১০ সদস্যের একটি পর্যবেক্ষক দল, মালয়েশিয়া, ইন্দোনেশিয়া ও নাইজেরিয়া থেকে ৫ জন করে প্রতিনিধি দল এবং ফিলিপাইন, জর্জিয়া, রাশিয়া, শ্রীলঙ্কা, দক্ষিণ আফ্রিকা, ইন্দোনেশিয়া, জর্ডান, কিরগিজস্তান, উজবেকিস্তান, পাকিস্তান  ও ইরানের নির্বাচন কমিশনের কমিশনারসহ ঊর্ধ্বতন কর্মকর্তাগণ নির্বাচন পর্যবেক্ষণে বাংলাদেশে আসছেন।
আসন্ন গণভোট ও সংসদ নির্বাচনের সংবাদ কভার করতে প্রায় ১৫০ জন বিদেশি সাংবাদিক বাংলাদেশে আসছেন। এর মধ্যে পাকিস্তানের বিভিন্ন গণমাধ্যম-প্রতিষ্ঠান থেকে ৪৮ জন, আল জাজিরা থেকে ৭ জন সাংবাদিকসহ জাপানের সংবাদসংস্থা এনএইচকে (NHK), বিবিসি নিউজ (BBC News), অ্যাসোসিয়েটেড প্রেস (AP), রয়টার্স (Reuters), এবিসি অস্ট্রেলিয়া (ABC Australia) ও ডয়েচে ভেলে (DW-Deutsche Welle)-এর প্রতিনিধি এবং স্পেন, ফ্রান্স, ইতালি, নেদারল্যান্ডস, অস্ট্রেলিয়া, ভারত ও পাকিস্তানের বিভিন্ন গণমাধ্যমের সাংবাদিকরা রয়েছেন।
আসন্ন গণভোট ও সংসদ নির্বাচন পর্যবেক্ষণে বিশ্বের বিভিন্ন আন্তর্জাতিক সংস্থা ও নির্বাচন পর্যবেক্ষক সংস্থা থেকে প্রায় ৩৩০ জন আন্তর্জাতিক পর্যবেক্ষক বাংলাদেশে আসছেন। এর মধ্যে ইউরোপীয় ইউনিয়নের পর্যবেক্ষক রয়েছে ২২৩ জন। এছাড়া কমনওয়েলথ থেকে ২৫ জন, এশিয়ান নেটওয়ার্ক ফর ফ্রি ইলেকশনস (ANFREL) থেকে ২৮ জন, ইন্টারন্যাশনাল রিপাবলিকান ইনস্টিটিউট (IRI) থেকে ১২ জন এবং অন্যান্য সংস্থা থেকে প্রায় ৩০ জন পর্যবেক্ষক স্বপ্রণোদিতভাবে নির্বাচন পর্যবেক্ষণে বাংলাদেশে আসছেন।
ইতোমধ্যে বিদেশি আমন্ত্রিত আতিথি, সাংবাদিক ও পর্যবেক্ষকগণের ভিসা-সংক্রান্ত ব্যবস্থা সম্পন্ন হয়েছে। বিদেশি সাংবাদিক ও পর্যবেক্ষকগণ যাতে স্বাধীন ও নিরপেক্ষভাবে নির্বাচন ও গণভোট পর্যবেক্ষণ করতে পারেন—সে লক্ষ্যে বাংলাদেশ নির্বাচন কমিশন প্রয়োজনীয় সকল ব্যবস্থা গ্রহণ করেছে।

#
মামুন/পবন/খায়ের/মেহেদী/মোশারফ/আব্বাস/২০২৬/২০২৮ ঘণ্টা


তথ্যবিবরণী                                                                                                    নম্বর: ২৪৬৮ 
আলী রীয়াজের সাথে ইইউ নির্বাচন পর্যবেক্ষণ দলের বৈঠক

ঢাকা, ২৬ মাঘ (৯ ফেব্রুয়ারি) :

ইউরোপীয় ইউনিয়ন নির্বাচন পর্যবেক্ষণ মিশনের প্রধান পর্যবেক্ষক ও ইউরোপীয় পার্লামেন্টের সদস্য Ivars Ijabs এর নেতৃত্বে ৬ সদস্যের একটি প্রতিনিধিদল আজ সন্ধ্যায় ঢাকার তেজগাঁওয়ে প্রধান উপদেষ্টার কার্যালয়ে প্রধান উপদেষ্টার বিশেষ সহকারী (উপদেষ্টা পদমর্যাদা) অধ্যাপক আলী রীয়াজের সাথে বৈঠক করেন।

বাংলাদেশের আসন্ন গণভোট, সংসদ নির্বাচন, সংস্কার এবং সংবিধান সংশোধন বিষয়ে ইউরোপীয় ইউনিয়নের পক্ষ থেকে জানতে চাওয়া হলে এর প্রেক্ষিত, পটভূমিসহ জুলাই সনদের বিষয়সমূহ ব্যাখ্যা করে আলী রীয়াজ বলেন, 'গণতান্ত্রিক পথযাত্রাকে সুন্দর ও মসৃণ করতে এবং আর যাতে মানুষের অধিকার বঞ্চিত না হয় সেজন্যই অন্তর্বর্তী সরকার জুলাই গণঅভ্যুত্থানের চেতনাকে সমুন্নত রাখতে সংস্কারের উদ্যোগ গ্রহণ করছে। তিনি আরো জানান, দেশের রাজনৈতিক দলগুলোর সাথে প্রায় নয় মাস আলোচনাক্রমে জুলাই সনদ প্রণীত হয়েছে এবং দলগুলো এতে স্বাক্ষর করে।

জুলাই সনদ বাস্তবায়নে আশাবাদ ব্যক্ত করে গণতান্ত্রিক উত্তরণে বাংলাদেশের প্রয়াসে ইউরোপীয় ইউনিয়নের সমর্থন কামনা করেন প্রধান উপদেষ্টার বিশেষ সহকারী অধ্যাপক আলী রীয়াজ। 

বাংলাদেশের গণতান্ত্রিক উত্তরণে অব্যাহত সমর্থন প্রদানের আশ্বাস ব্যক্ত করে ইউরোপীয় ইউনিয়ন প্রতিনিধি দলনেতা Ivars Ijabs জানান, গণতন্ত্র ও মতপ্রকাশের স্বাধীনতার প্রতি ইউরোপীয় ইউনিয়ন বরাররই শ্রদ্ধাশীল। এর সার্থক রূপ দিতে অন্তর্বর্তী সরকারের সংস্কার ও গণভোট আয়োজনের প্রতি তিনি সমর্থন ব্যক্ত করেন। আসন্ন নির্বাচনের মধ্য দিয়ে বাংলাদেশে গণতন্ত্রের এক নতুন যাত্রা শুরু হবে এবং গণতান্ত্রিক বাংলাদেশের সাথে ইউরোপীয় ইউনিয়নের সম্পর্ক আগামীতে আরো সুদৃঢ় হবে বলে তিনি আশা প্রকাশ করেন।

প্রতিনিধিদলে আরো ছিলেন উপপ্রধান নির্বাচন পর্যবেক্ষক, ইন্টা লাসে, রাজনৈতিক বিশ্লেষক মার্সেল নাগি, ক্যালেরি রিকার্ডো, এইরিনি গৌনারি ও অ্যান মার্লবরো।


#
মাহবুবুর/পবন/খায়ের/মেহেদী/রফিকুল/আব্বাস/২০২৬/২০২৬ ঘণ্টা



তথ্যবিবরণী                                                                                                       নম্বর: ২৪৬৭

নারী ও শিশু মন্ত্রণালয়ের ফরেনসিক ডিএনএ ল্যাবকে আধুনিকায়ন করা হবে
                                                   --- নারী ও শিশু বিষয়ক উপদেষ্টা

ঢাকা, ২৬ মাঘ (৯ ফেব্রুয়ারি):
	নারী ও শিশু উপদেষ্টা শারমীন এস মুরশিদ বলেছেন, প্রতিবছর ধারাবাহিকভাবে ডিএনএ পরীক্ষার সংখ্যা বাড়তে থাকায় নারী ও শিশু মন্ত্রণালয়ের ফরেনসিক ডিএনএ ল্যাবরেটরিকে একটা আধুনিক ল্যাব হিসেবে তৈরি করা হবে। তিনি বলেন, সকল বিভাগীয় ডিএনএ স্ক্রিনিং ল্যাবরেটরিকে দ্রুত স্বয়ংসম্পূর্ণ প্রোফাইলিং ল্যাবে উন্নীত করা হবে। 
	উপদেষ্টা আজ ঢাকায় বাংলাদেশ শিশু একাডেমির সভাকক্ষে নারী ও শিশু মন্ত্রণালয়ের ফরেনসিক ডিএনএ ল্যাবরেটরি উপদেষ্টা পরিষদের প্রথম সভায় প্রধান অতিথির বক্তৃতায় এসব কথা বলেন। 
	উপদেষ্টা বলেন, নারী ও শিশু মন্ত্রণালয়ের ফরেনসিক ডিএনএ ল্যাবের যন্ত্রপাতি ১৫ বছরের অধিক পুরাতন হওয়ায় এর কার্যকারিতা উল্লেখযোগ্যভাবে হ্রাস পেয়েছে। নমুনা বিশ্লেষণের গুণগত মান, বিশুদ্ধতা ও নির্ভুলতা নিশ্চিত করতে নিয়মিত মেশিন ভ্যালিডেশন, ল্যাব কার্যক্রমের নিয়মিত অডিট এবং এসওপি আন্তর্জাতিক মানদণ্ড অনুযায়ী প্রতিবছর ইন্টারনাল ও দুই বছর অন্তর এক্সটার্নাল অডিট করার জন্য অডিট ম্যানুয়েল তৈরি করা প্রয়োজন। তিনি বলেন, সকল ফরেনসিক ডিএনএ’র রিপোর্ট নারী ও শিশু মন্ত্রণালয়ের ডিএনএ ল্যাবরেটরি ব্যবস্থাপনা অধিদপ্তরে সমন্বিত ডাটাবেজের আওতায় সকল নমুনার তথ্য সংরক্ষণ করতে হবে। 
	শারমীন এস মুরশিদ আরো বলেন, নারী ও শিশু নির্যাতন প্রতিরোধ এবং সেবা কার্যক্রম জোরদারকরণের লক্ষ্যে নারী ও শিশু মন্ত্রণালয়ের আওতায় ২০০৬ সাল থেকে ঢাকা মেডিকেল কলেজ হাসপাতালে দেশের প্রথম আন্তর্জাতিক মানের ন্যাশনাল ফরেনসিক ডিএনএ প্রোফাইলিং ল্যাবরেটরি প্রতিষ্ঠিত হয়। দেশব্যাপী এই সুবিধা ছড়িয়ে দেওয়ার লক্ষ্যে বিভিন্ন সময়ে দেশের ৮টি মেডিকেল কলেজ হাসপাতালে ৮টি ডিএনএ স্ক্রিনিং ল্যাবরেটরি চট্টগ্রাম, রাজশাহী, রংপুর, খুলনা, সিলেট, বরিশাল, ফরিদপুর ও ময়মনসিংহে স্থাপন করা হয়েছে। ন্যাশনাল ফরেনসিক ডিএনএ প্রোফাইলিং ল্যাবরেটরি ২০০৬ থেকে আগস্ট ২০২৫ পর্যন্ত মোট ১১ হাজার ৫০১টি মামলার ৩৭ হাজার ৫৯২ টি ডিএনএ নমুনার প্রেক্ষিতে ৬ হাজার ৩৩৩টি মামলার রিপোর্ট প্রদান করা হয়েছে, যা ডিএনএ ল্যাবরেটরি ব্যবস্থাপনা অধিদপ্তরের অর্জন বলে তিনি উল্লেখ করেন।
	অনুষ্ঠানে নারী ও শিশু মন্ত্রণালয়ের সিনিয়র সচিব মমতাজ আহমেদ এনডিসির সভাপতিত্বে স্বাস্থ্য মন্ত্রণালয়, জনপ্রশাসন মন্ত্রণালয়, আইন মন্ত্রণালয়, স্বরাষ্ট্র মন্ত্রণালয়ের যুগ্মসচিব পদমর্যাদার কর্মকর্তা, ঢাকা মেডিকেল কলেজ বিশ্ববিদ্যালয়ের ফরেনসিক বিভাগের অধ্যাপক, সিআইডি এবং নারী ও শিশু মন্ত্রণালয়ের উপদেষ্টা পরিষদ কমিটির ঊর্ধ্বতন কর্মকর্তাবৃন্দ উপস্থিত ছিলেন।
#

রফিকুল/পবন/খায়ের/মেহেদী/রফিকুল/জয়নুল/২০২৬/২০০০ ঘণ্টা


তথ্যবিবরণী                                                                                                                  নম্বর: ২৪৬৬
ইপিএ চুক্তির ফলে বাংলাদেশে জাপানি বিনিয়োগ বাড়বে
                                             --- বাণিজ্য উপদেষ্টা
ঢাকা, ২৬ মাঘ (৯ ফেব্রুয়ারি):
	অর্থনৈতিক অংশীদারিত্ব চুক্তি (ইপিএ) এর ফলে বাংলাদেশে জাপানি বিনিয়োগ বাড়বে বলে জানিয়েছেন বাণিজ্য উপদেষ্টা শেখ বশিরউদ্দীন। তিনি বলেন, এর ফলে বাংলাদেশ থেকে আরো বেশি সংখ্যক মানুষ জাপানে যাওয়ার সুযোগ পাবে। এ সুযোগ তৈরি করতে তারা এখানে অনেক জাপানি ভাষা শিক্ষা কেন্দ্র স্থাপন করবে।
	আজ সচিবালয়ে বাণিজ্য মন্ত্রণালয়ের সম্মেলনকক্ষে জাপান-বাংলাদেশ অর্থনৈতিক অংশীদারিত্ব চুক্তি (ইপিএ) স্বাক্ষর নিয়ে সংবাদ সম্মেলনে সাংবাদিকদের এক প্রশ্নের জবাবে তিনি এ সব কথা বলেন।
	জাপানের সঙ্গে বাংলাদেশ অর্থনৈতিক অংশীদারিত্ব চুক্তি (ইপিএ) করায় স্বল্পোন্নত দেশ (এলডিসি) থেকে উত্তোরণের পর বাণিজ্যকে উদার করার ক্ষেত্রে ব্যবসায়ীরা যদি সক্ষমতা বাড়াতে না পারে, তাহলে সেটা বড় চ্যালেঞ্জ তৈরি করবে বলে জানিয়েছেন বাণিজ্য উপদেষ্টা শেখ বশিরউদ্দীন। তিনি বলেন, এই উদার বাণিজ্য থেকে দেশের ভোক্তারা সুবিধাভোগী হবেন।
	বাণিজ্য উপদেষ্টা বলেন, জাপান পৃথিবীর পাঁচটা বড় অর্থনীতির একটা এবং আমরা পৃথিবীর এত বড় একটা অর্থনীতির সাথে চুক্তি স্বাক্ষর করতে পেরেছি এটা বড় অর্জন বলে মনে করি। তিনি বলেন, ভারত এটা নিয়ে প্রায় ১৫ থেকে ২০ বছর চেষ্টা করে একটা পার্টনারশিপ এগ্রিমেন্ট করতে পেরেছে। সেটা আমরা এক বছরের সময়কালের মধ্যে এরকম একটা চুক্তি করেছি। যার ফলে জাপানের সঙ্গে বাংলাদেশের একটা ঐতিহাসিক ঘটনা ঘটেছে। এতে করে আমাদের একটা অর্থনীতির উদারীকরণের সম্ভাবনা তৈরি হলো। বর্তমানে আমাদের যে বাণিজ্য, সার্ভিস খাতে আমাদের বিনিয়োগের সুযোগ তৈরি হয়েছে। একই সঙ্গে আমাদের দেশের মানুষের জাপানে যাওয়া ও কর্মসংস্থানের সুযোগ তৈরি হয়েছে।
	ইপিএ স্বাক্ষরের ফলে বাংলাদেশ যে চ্যালেঞ্জের মুখে পড়বে, তা থেকে সুরক্ষায় কী পদক্ষেপ নেওয়া হচ্ছে জানতে চাইলে উপদেষ্টা বলেন, আমরা যে ১ হাজার ৭০টি পণ্যের শুল্কমুক্ত প্রবেশাধিকার দিয়েছি, এতে আমাদের রাজস্বের পরিমাণ ২০ কোটি টাকার নিচে। আমরা যে বাকি ট্যারিফ লাইনে তাদেরকে অফার করেছি, ১৮ বছর পর্যন্ত সময়ে যেতে হবে। আপনি জানেন, আমরা যখন এলডিসি থেকে উত্তরণ করবো, আমাদেরকে ডব্লিউটিওর ফ্রেমওয়ার্কে আমাদের বাণিজ্যকে উদার করতে হবে। সেখানে এই বাণিজ্য উদার করার ক্ষেত্রে আমাদের ব্যবসায়ীরা যদি সক্ষমতা বৃদ্ধি করতে না পারে, তাহলে অবশ্যই আমাদের জন্য চ্যালেঞ্জ তৈরি হবে। তিনি বলেন, আমাদের রাজনৈতিক নেতৃত্ব এই যে ১৮ বছর যাবৎ তারা যে সময় পাবেন, সেখানে তাদের সক্ষমতা তৈরি করার একটা সুযোগ তৈরি হবে। সর্বোপরি ভোক্তা উপকৃত হবে। এই উদার বাণিজ্যের মাধ্যমে আপনি একজন ভোক্তা হিসেবে এর বেনিফিট পাবেন।
	উপদেষ্টা বলেন, জাপানের বিনিয়োগের ফলে কর্মসংস্থান তৈরি হবে। দুই দেশের মধ্যে প্রযুক্তি হস্তান্তর হবে। এর বিনিময়ে আমরা আশা করি যে আমাদের এখানে কর্মসংস্থান সৃষ্টি হবে। তিনি আরো বলেন, ওরা আমাদের কতগুলো সেক্টর যেমন নার্সিং সেক্টরে আমাদের জনবল নিবে, ইন্ডাস্ট্রিয়াল ওয়ার্কার হিসেবে নিবে, কেয়ারগিভার হিসেবে লোক নিবে, ডমেস্টিক কেয়ারগিভার হিসেবে নিবে। এছাড়া আরো অন্যান্য যেগুলো স্কিল প্রফেশনালস, তারা যেতে পারবে। এমনকি ডাক্তার, ইঞ্জিনিয়ার পর্যন্ত যেতে পারবে। আমাদের যে ৯২টা সেক্টর আমরা ওপেন করে দিয়েছি এবং ওরা আমাদের ১২০টা ওপেন করে দিয়েছে।
	এ সময়ে বাণিজ্য সচিব মাহবুবুর রহমান বলেন, এরই মধ্যে শূন্য শুল্ক আছে অনেক পণ্যে। যেমন খাদ্য পণ্য বা তুলা ও সুতা। মেশিনারিজে আছে এক শতাংশ। এই দুটো মিলিয়ে আমরা এক হাজার ৩৯ টা দিয়েছি। কাজেই আমরা ইমিডিয়েটলি তেমন কোনো রাজস্ব হারাচ্ছি না।
#

কারাগারের জন্য ১৩ হাজার ধর্মীয় বই দিলেন ধর্ম উপদেষ্টা
	
ঢাকা, ২৬ মাঘ (৯ ফেব্রুয়ারি):
	কারাগারের জন্য ১৩ হাজার ধর্মীয় বই দিলেন ধর্ম উপদেষ্টা ড. আ ফ ম খালিদ হোসেন। আজ বিকালে সচিবালয়ে স্বরাষ্ট্র উপদেষ্টা লেফটেন্যান্ট জেনারেল মোঃ জাহাঙ্গীর আলম চৌধুরী (অব.) এর নিকট এই বিপুল সংখ্যক বই হস্তান্তর করেন তিনি।  
	ধর্ম উপদেষ্টা বলেন, ধর্মীয় ও নৈতিক মূল্যবোধ জাগ্রত করার মাধ্যমে কারাবন্দিদেরকে সংশোধন ও স্বাভাবিক জীবনে ফিরিয়ে আনা সম্ভব।  এ লক্ষ্যকে সামনে রেখে ধর্ম বিষয়ক মন্ত্রণালয়ের অধীন সংস্থা ইসলামিক ফাউন্ডেশন দেশের বিভিন্ন কারাগারে ধর্মীয় ও নৈতিক শিক্ষা চালু রেখেছে। এ শিক্ষা কার্যক্রম পর্যায়ক্রমে দেশের সকল কারাগারে সম্প্রসারণের পরিকল্পনা রয়েছে বলে জানান উপদেষ্টা।  
	উপদেষ্টা বলেন, কারাগারে ধর্মীয়, নৈতিক ও মানবিক মূল্যবোধসম্পন্ন বইয়ের সহজ প্রাপ্যতা ও পাঠাভ্যাস তৈরির প্রয়াসে প্রাথমিক পর্যায়ে কোরআন, হাদিস, বেদ, ভগবৎগীতা, উপনিষদ, ত্রিপিটক, বাইবেল, ইঞ্জিল শরীফসহ বিভিন্ন ধর্মীয় ও নৈতিক বৈশিষ্ট্যসম্পন্ন বই সরবরাহ করা হলো। পরবর্তীতে এ জাতীয় আরো বই সরবরাহ করা হবে।এছাড়া অতিদ্রুত সময়ে কারাগারে জায়নামাজ, টুপি, তসবিহসহ অন্যান্য উপকরণও সরবরাহ করা হবে।
	উল্লেখ্য, ইসলামিক ফাউন্ডেশন, হিন্দু ধর্মীয় কল্যাণ ট্রাস্ট, বৌদ্ধ ধর্মীয় কল্যাণ ট্রাস্ট, খ্রিষ্টান ধর্মীয় কল্যাণ ট্রাস্টসহ বিভিন্ন বেসরকারি উন্নয়ন সহযোগী সংস্থা ও প্রকাশনা সংস্থা এই বইগুলো বিনামূল্যে সরবরাহ করেছে।
	এ সময় স্বরাষ্ট্র মন্ত্রণালয়ের সিনিয়র সচিব নাসিমুল গনি ও কারা মহাপরিদর্শক ব্রিগেডিয়ার জেনারেল সৈয়দ মোঃ মোতাহের হোসেন উপস্থিত ছিলেন।
#

আবুবকর/খায়ের/মেহেদী/মোশারফ/জয়নুল/২০২৬/১৯১০ ঘণ্টা 

তথ্যবিবরণী                                                                                                               নম্বর: ২৪৬৪
বিটিসিএল এমভিএনও সিম এবং ট্রিপল প্লে সেবার উদ্বোধন

ঢাকা, ২৬ মাঘ (৯ ফেব্রুয়ারি):
	বাংলাদেশ টেলিকমিউনিকেশনস কোম্পানি লিমিটেড (বিটিসিএল) দেশের টেলিযোগাযোগ খাতে একটি যুগান্তকারী পদক্ষেপ হিসেবে বাংলাদেশে প্রথমবারের মতো মোবাইল ভার্চুয়াল নেটওয়ার্ক অপারেটর (এমভিএনও) এর মাধ্যমে আনলিমিটেড ট্রিপল প্লে সেবা চালু করা হয়েছে। 
	আজ বিটিসিএল এর রমনা অফিসে এ সেবার পাইলট কার্যক্রম উদ্বোধন করেন প্রধান উপদেষ্টার ডাক, টেলিযোগাযোগ ও তথ্যপ্রযুক্তি মন্ত্রণালয়ের দায়িত্বপ্রাপ্ত প্রধান উপদেষ্টার বিশেষ সহকারী ফয়েজ আহমদ তৈয়্যব।
	উদ্বোধন অনুষ্ঠানে ফয়েজ আহমদ তৈয়্যব বলেন, বাংলাদেশের ডিজিটাল জীবনকে সহজ, সাশ্রয়ী ও সমন্বিত করার লক্ষ্যে আজ আমরা বিটিসিএল এমভিএনও সিম এবং ট্রিপল প্লে সেবার পাইলট উদ্বোধন করা হলো। এটি একটি কনভার্জড ডিজিটাল উদ্যোগ, যেখানে ভয়েস, ডেটা ও এন্টারটেইনমেন্ট এক প্ল্যাটফর্মে আনা হয়েছে। তিনি বলেন, বিটিসিএল দেশের অন্যতম প্রতিষ্ঠান, যার রয়েছে প্রায় সব ধরনের টেলিযোগাযোগ লাইসেন্স ও দেশব্যাপী ফাইবার নেটওয়ার্ক। এই সক্ষমতাকে কাজে লাগিয়ে বিটিসিএলকে নতুনভাবে রিব্র্যান্ড করে একটি আধুনিক ডিজিটাল সার্ভিস প্ল্যাটফর্মে রূপান্তরের উদ্যোগ নেওয়া হয়েছে।
	ফয়েজ আহমদ তৈয়্যব আরো বলেন, এই ট্রিপল প্লে ধারণার মূল লক্ষ্য হলো—একটি সিম ও একটি সংযোগের মাধ্যমে ঘরে ও বাইরে নির্বিঘ্ন ডিজিটাল অভিজ্ঞতা নিশ্চিত করা। ব্যবহারকারী ঘরে থাকলে ওয়াইফাই এবং বাইরে থাকলে মোবাইল ডেটার মাধ্যমে একই সেবা ব্যবহার করতে পারবেন। আমরা ইতোমধ্যে এমভিএনও সিম, ‘আলাপ’ অ্যাপ, ‘জীপন’ ব্রডব্যান্ড এবং ওটিটি কনটেন্টের সমন্বিত পাইলট সফলভাবে সম্পন্ন করেছি। এই পুরো সিস্টেমটি বিটিসিএলের নিজস্ব প্রকৌশলীরা উন্নয়ন করেছেন বলেও তিনি উল্লেখ করেন।
	এমভিএনও এবং ট্রিপল প্লে নিয়ে গ্রাহক জরিপের কথা উল্লেখ করে বিশেষ সহকারী বলেন, জরিপে প্রায় ৯০ শতাংশ মানুষ মোবাইল ও ব্রডব্যান্ডের যৌথ প্যাকেজকে ইতিবাচক হিসেবে দেখছেন। এটি বাজারে প্রতিযোগিতা তৈরি করবে, সেবার মান বাড়াবে এবং পাইরেসি কমাতে সহায়ক হবে।
	ফয়েজ আহমদ তৈয়্যব বলেন, নির্বাচনের পরপরই রমনা ও গুলশান থেকে বাণিজ্যিকভাবে এই সেবা চালু করা হবে। ভবিষ্যতে ডিভাইস সংযুক্ত কোয়াড প্লে ও দেশব্যাপী ফাইবার সম্প্রসারণের পরিকল্পনাও রয়েছে। এই উদ্যোগের মাধ্যমে আমরা মানুষের ডিজিটাল জীবনকে আরো সহজ ও সিমলেস করতে চাই বলেও তিনি মন্তব্য করেন।
	GPON কানেকশন এবং রাউটারসহ আনলিমিটেড ইন্টারনেট এবং জনপ্রিয় ওটিটি কনটেন্ট (নাটক, মুভির) প্ল্যাটফর্ম টফি এই এমভিএনও সেবার সঙ্গে সংযুক্ত করা হবে পাশাপাশি আনলিমিটেড ভয়েস, আনলিমিটেড ডেটা,  আনলিমিটেড ব্রডব্যান্ড ও ডিজিটাল কনটেন্টকে একীভূত করে কোয়াড-প্লে সেবা প্রদান করা হবে।
	বিটিসিএলের লক্ষ্য একটি আধুনিক, সমন্বিত ও গ্রাহকবান্ধব টেলিযোগাযোগ ইকোসিস্টেম গড়ে তোলা, যা হবে সাশ্রয়ী, স্মার্ট ও অন্তর্ভুক্তিমূলক। এই এমভিএনও উদ্যোগ ওটিটি কনটেন্ট পাইরেসি হ্রাসে সহায়ক হবে, মোবাইল নেটওয়ার্ক ব্যবহারে বিদ্যমান চ্যালেঞ্জ মোকাবিলা করবে এবং বিটিসিএলের বিদ্যমান অবকাঠামোর সর্বোচ্চ ব্যবহার নিশ্চিত করবে বলে আশা করা হচ্ছে। সংশ্লিষ্ট বিশ্লেষকদের মতে, বিটিসিএলের এমভিএনও সেবা চালুর মাধ্যমে বাংলাদেশের টেলিযোগাযোগ খাতে একটি নতুন অধ্যায়ের সূচনা হবে, যা একটি স্মার্ট, অন্তর্ভুক্তিমূলক ও ডিজিটালি সংযুক্ত ভবিষ্যৎ নির্মাণে গুরুত্বপূর্ণ ভূমিকা রাখবে।
	উদ্বোধন অনুষ্ঠানে ডাক ও টেলিযোগাযোগ বিভাগের সচিব আব্দুন নাসের খান, বিটিসিএল এর ব্যবস্থাপনা পরিচালক মোঃ মামুনুর রশীদ, টেলিটক বাংলাদেশ লিমিটেড এর ব্যবস্থাপনা পরিচালক নুরুল মাবুদ চেীধুরীসহ বিটিসিএল এবং টেলিটকের কর্মকর্তা-কর্মচারীরা উপস্থিত ছিলেন।
#

জসীম/পবন/খায়ের/মেহেদী/মোশারফ/জয়নুল/২০২৬/১৯৩০ ঘণ্টা 

তথ্যবিবরণী									                 নম্বর: ২৪৬৩

বিদেশি সাংবাদিকদের জন্য মিডিয়া সেন্টার ও হটলাইন সেবা চালু
ঢাকা, ২৫ মাঘ (৮ ফেব্রুয়ারি): 
গণভোট ২০২৬ ও ত্রয়োদশ জাতীয় সংসদ নির্বাচন উপলক্ষ্যে বিদেশ থেকে আগত সাংবাদিক ও গণমাধ্যমকর্মীদের পেশাগত কাজে সহায়তা প্রদানের লক্ষ্যে তথ্য অধিদফতরের উদ্যোগে ঢাকায় হোটেল ইন্টারকন্টিনেন্টালে একটি ‘মিডিয়া সেন্টার’ স্থাপন করা হয়েছে। নির্বাচন উপলক্ষ্যে বাংলাদেশ সফররত বিদেশি সাংবাদিকগণ মিডিয়া সেন্টার থেকে তথ্য ও লজিস্টিক সেবা পাবেন। ৯ ফেব্রুয়ারি থেকে ১৩ ফেব্রুয়ারি পর্যন্ত মিডিয়া সেন্টারের কার্যক্রম চালু থাকবে। বিদেশি সাংবাদিকদের নির্বাচন সংক্রান্ত তথ্য লাভের জন্য দুটি হটলাইন সেবা চালু করা হয়েছে। হটলাইন নম্বর দুটি হলো: ৪৮৩২২৩৪৪ এবং ৪৮৩২২৪৩৫।
#

ইয়াকুব/পবন/মেহেদী/মোশারফ/রেজাউল/২০২৬/১৮৩৬ ঘণ্টা



তথ্যবিবরণী                                                                                                                নম্বর: ২৪৬২

কারা অধিদপ্তরকে ১৩ হাজার ধর্মীয় বই উপহার দিচ্ছে ধর্ম মন্ত্রণালয়
                                                           --- স্বরাষ্ট্র উপদেষ্টা

ঢাকা, ২৬ মাঘ (৯ ফেব্রুয়ারি):
	ধর্ম বিষয়ক মন্ত্রণালয় কারা অধিদপ্তরকে ১৩ হাজার ধর্মীয় বই উপহার দিচ্ছে বলে জানিয়েছেন স্বরাষ্ট্র উপদেষ্টা লেফটেন্যান্ট জেনারেল মোঃ জাহাঙ্গীর আলম চৌধুরী (অব.)।
	স্বরাষ্ট্র উপদেষ্টার সঙ্গে আজ বাংলাদেশ সচিবালয়ে তাঁর অফিসকক্ষে ধর্ম উপদেষ্টা ড. আ ফ ম খালিদ হোসেন সৌজন্য সাক্ষাৎকালে তিনি এ কথা জানান।
	উপদেষ্টা বলেন, ধর্মীয় শিক্ষা মানুষের নৈতিক মূল্যবোধকে উন্নত করে ও মানুষকে সংশোধন করে সঠিক পথে নিয়ে যায়। তিনি বলেন, শুধু বই নয়, ধর্ম বিষয়ক মন্ত্রলায়ের পক্ষ থেকে প্রতিটি কারাগারে একজন করে ধর্মীয় শিক্ষক নিয়োগ দেয়া হবে।
	ধর্ম উপদেষ্টা এ সময় স্বরাষ্ট্র উপদেষ্টার হাতে কয়েকটি ধর্মীয় বই উপহার হিসেবে তুলে দেন। বৈঠকে স্বরাষ্ট্র মন্ত্রণালয়ের সিনিয়র সচিব নাসিমুল গনি ও কারা মহাপরিদর্শক ব্রিগেডিয়ার জেনারেল সৈয়দ মোঃ মোতাহের হোসেন উপস্থিত ছিলেন। 
#

ফয়সল/পবন/মেহেদী/মোশারফ/জয়নুল/২০২৬/১৭৫০ ঘণ্টা 

তথ্যবিবরণী                             	                                                                              নম্বর: ২৪৬১
হালদা অববাহিকার মানিকছড়ি অংশে তামাক চাষ বন্ধ
মৎস্য ও জীববৈচিত্র্য রক্ষায় ইতিবাচক পদক্ষেপ

ঢাকা, ২৬ মাঘ (৯ ফেব্রুয়ারি):
	চলতি বছর হালদা অববাহিকার মানিকছড়ি অংশে তামাক চাষ সম্পূর্ণরুপে বন্ধ করা হয়েছে। গত বছর এ অঞ্চলে ১১ জন তামাকচাষির প্রায় ২০ একর জমিতে তামাক চাষের তথ্য রেকর্ড করা হয়েছিল। জেলা ও উপজেলা প্রশাসন এবং মৎস্য অধিদপ্তরের সমন্বিত উদ্যোগে এ বছর তামাক চাষ বন্ধ নিশ্চিত করা সম্ভব হয়েছে।
	বিশেষজ্ঞদের মতে, কৃষিকাজে ব্যবহৃত অতিরিক্ত কীটনাশক এবং হালদা অববাহিকায় তামাক চাষ দেশের একমাত্র প্রাকৃতিক কার্পজাতীয় মাছের প্রজননক্ষেত্র ও মৎস্য হেরিটেজ হালদা নদীর পানি দূষণের অন্যতম কারণ। তামাক চাষ বন্ধ হওয়ায় হালদা নদীর মৎস্যসম্পদ ও জীববৈচিত্র্য সংরক্ষণে ইতিবাচক প্রভাব পড়বে বলে সংশ্লিষ্টরা আশা প্রকাশ করেছেন।
	উল্লেখ্য, গত ৫ নভেম্বর মৎস্য ও প্রাণিসম্পদ মন্ত্রণালয় হালদা নদী মৎস্য হেরিটেজের বিদ্যমান গেজেট সংশোধন করে একটি প্রজ্ঞাপন জারি করে। উক্ত প্রজ্ঞাপনে হালদা অববাহিকা অঞ্চলে তামাক চাষ নিষিদ্ধ ঘোষণা করা হয়। পরবর্তীতে ২১ ডিসেম্বর অনুষ্ঠিত খাগড়াছড়ি জেলা আইনশৃঙ্খলা কমিটির সভায় হালদা অববাহিকা অঞ্চলে তামাক চাষ ও অবৈধ বালু উত্তোলন বন্ধে প্রয়োজনীয় উদ্যোগ গ্রহণের সিদ্ধান্ত গৃহীত হয়। এরই ধারাবাহিকতায় মানিকছড়ি উপজেলা মৎস্য দপ্তর ও উপজেলা প্রশাসন সংশ্লিষ্ট তামাকচাষিদের সাথে সরাসরি যোগাযোগ করে সরকারি প্রজ্ঞাপনের বিষয়টি অবহিত করে এবং তামাকের চারা রোপণ থেকে বিরত থাকার পরামর্শ প্রদান করে। উল্লেখ্য, ডিসেম্বর ও জানুয়ারি মাসে সাধারণত তামাকের চারা রোপণ করা হয়ে থাকে। বর্তমানে কৃষি সম্প্রসারণ অধিদপ্তর উক্ত এলাকার কৃষকদের বিকল্প ফসল যেমন সরিষা, ভুট্টা ও বিভিন্ন সবজি চাষে উদ্বুদ্ধ করছে।
	মৎস্য ও প্রাণিসম্পদ মন্ত্রণালয়ের  উপদেষ্টা ফরিদা আখতার ভবিষ্যতে হালদা অববাহিকায় তামাক চাষ যাতে পুনরায় শুরু না হয়, সে বিষয়ে নিয়মিত মনিটরিং জোরদারের নির্দেশনা প্রদান করেছেন। হালদা নদীর পরিবেশগত ভারসাম্য ও মৎস্যসম্পদ সংরক্ষণে এ উদ্যোগ একটি গুরুত্বপূর্ণ অগ্রগতি হিসেবে বিবেচিত হচ্ছে।
#
মামুন/বিবেকানন্দ/মারুফা/তানভীর/আতিক/সুবর্ণা/সাঈদা/জোহরা/২০২৬/১৬৩০ঘণ্টা 


তথ্যবিবরণী                             	                                                                              নম্বর: ২৪৬০
নির্বাচন কমিশনের জরুরি নির্দেশনা
ঢাকা, ২৬ মাঘ (৯ ফেব্রুয়ারি):
         নির্বাচন কমিশন হতে জানানো হয়েছে, গণপ্রতিনিধিত্ব আদেশ, ১৯৭২-এর ৭৮ অনুচ্ছেদ অনুযায়ী, ভোটগ্রহণ শুরুর পূর্ববর্তী ৪৮ ঘণ্টা এবং ভোটগ্রহণ সমাপ্তির পরবর্তী ৪৮ ঘণ্টা অর্থাৎ ১০ ফেব্রুয়ারি ২০২৬ সকাল সাড়ে ৭টা থেকে ১৪ ফেব্রুয়ারি ২০২৬ বিকাল সাড়ে ৪টা পর্যন্ত নির্বাচনি এলাকায় কোনো জনসভা, মিছিল বা শোভাযাত্রা করা যাবে না।
         উল্লেখ্য, ১২ ফেব্রুয়ারি ২০২৬ সকাল সাড়ে ৭টায় গণভোট ও ত্রয়োদশ জাতীয় সংসদ নির্বাচনের ভোটগ্রহণ শুরু হবে।
#
মামুন/বিবেকানন্দ/মারুফা/তানভীর/সুবর্ণা/সাঈদা/জোহরা/২০২৬/১৫৪৫ঘণ্টা 


তথ্যবিবরণী                             	                                                                              নম্বর: ২৪৫৯
বিদেশি গণমাধ্যমকর্মীদের জন্য মিডিয়া গাইড প্রকাশ করল পিআইডি
ঢাকা, ২৬ মাঘ (৯ ফেব্রুয়ারি):
গণভোট ২০২৬ ও ত্রয়োদশ জাতীয় সংসদ নির্বাচন উপলক্ষ্যে আগত বিদেশি গণমাধ্যমকর্মীদের পেশাগত দায়িত্ব পালনে সহযোগিতা করতে তথ্য অধিদফতর (পিআইডি) একটি মিডিয়া গাইড প্রকাশ করেছে। 
সহজে বহনযোগ্য এ বইটিতে বাংলাদেশ নির্বাচন কমিশন, নির্বাচন সংশ্লিষ্ট কাজে যুক্ত সরকারি দপ্তরসমূহ, গুরুত্বপূর্ণ ব্যক্তিবর্গ, সকল রিটার্নিং অফিসার, নির্বাচনকালীন আইনশৃঙ্খলা রক্ষার্থে নিয়োজিত বিভিন্ন এজেন্সির ফোন নম্বর, ই-মেইল ঠিকানাসহ দায়িত্বপ্রাপ্ত ব্যক্তিদের তথ্য রয়েছে। একই সাথে ঢাকার সংবাদপত্র, সংবাদ সংস্থা ও স্যাটেলাইট টেলিভিশন চ্যানেলের সাথে যোগাযোগের ফোন নম্বর, পিআইডি’র মিডিয়া সেন্টারের তথ্য এবং বিদেশ থেকে আগত গণমাধ্যমকর্মীদের জন্য প্রয়োজন বিবেচনায় মানি এক্সচেঞ্জ, হোটেল-রেস্টুরেন্ট, ট্রান্সপোর্ট সার্ভিস প্রোভাইডার ও জরুরি প্রয়োজনে দরকারি ফোন নম্বরগুলোও অন্তর্ভুক্ত করা হয়েছে।
গাইডটিতে গণভোট ও ত্রয়োদশ জাতীয় সংসদ নির্বাচনের প্রেক্ষাপট, অংশগ্রহণকারী রাজনৈতিক দলসমূহ, নির্বাচনি আচরণবিধি এবং নির্বাচন কাভারেজে আগত বিদেশি গণমাধ্যমকর্মীদের জন্য নির্বাচন কমিশন প্রণীত আচরণবিধি যুক্ত রয়েছে। ১১২ পৃষ্ঠার এই প্রকাশনাটি বিদেশি গণমাধ্যমকর্মীদের পেশাগত দায়িত্ব পালনে সহায়ক হবে। 

